
Shuka-Rahasya Upanishad

శుకరహస్యోపనిషత్

ప్రజ్ఞానాదిమహావాక్యరహస్యాదికలేవరమ్   ।
వికలేవరకైవల్యం  త్రిపాద్రామమహం   భజే ॥
ఓం సహ నావవతు ॥ సహ నౌ భునక్తు ॥ సహ వీర్యం కరవావహై ॥
తేజస్వినావధీతమస్తు మా విద్విషావహై ॥
ఓం శాన్తిః శాన్తిః శాన్తిః ॥
అథాతో రహస్యోపనిషదం వ్యాఖ్యాస్యామో దేవర్షయో
బ్రహ్మాణం  సమ్పూజ్య ప్రణిపత్య  పప్రచ్ఛుర్భగవన్నస్మాకం
రహస్యోపనిషదం బ్రూహీతి  ।సోఽబ్రవీత్  ।
పురా వ్యాసో మహాతేజాః సర్వవేదతపోనిధిః ।
ప్రణిపత్య  శివం సామ్బం కృతాఞ్జలిరువాచ  హ ॥ ౧॥
శ్రీవేదవ్యాస  ఉవాచ ।
దేవదేవ మహాప్రాజ్ఞ  పాశచ్ఛేదదృఢవ్రత  ।
శుకస్య మమ పుత్రస్య  వేదసంస్కారకర్మణి ॥౨॥
బ్రహ్మోపదేశకాలోఽయమిదానీం  సముపస్థితః  ।
బ్రహ్మోపదేశః  కర్తవ్యో  భవతాద్య జగద్గురో  ॥ ౩॥
ఈశ్వర ఉవాచ ।
మయోపదిష్టే కైవల్యే  సాక్షాద్బ్రహ్మణి శాశ్వతే ।
విహాయ పుత్రో నిర్వేదాత్ప్రకాశం యాస్యతి స్వయమ్ ॥ ౪॥
శ్రీవేదవ్యాస  ఉవాచ ।
యథా తథా వా భవతు హ్యుపనాయనకర్మణి ।
ఉపదిష్టే మమ సుతే బ్రహ్మణి  త్వత్ప్రసాదతః ॥ ౫॥
సర్వజ్ఞో భవతు క్షిప్రం  మమ పుత్రో మహేశ్వర ।
తవ ప్రసాదసమ్పన్నో  లభేన్ముక్తిం చతుర్విధామ్ ॥౬॥

శుకరహస్యోపనిషత్

తచ్ఛృత్వా వ్యాసవచనం సర్వదేవర్షిసంసది  ।
ఉపదేష్టుం  స్థితః  శమ్భుః సామ్బో దివ్యాసనే ముదా ॥ ౭॥
కృతకృత్యః శుకస్తత్ర సమాగత్య సుభక్తిమాన్ ।
తస్మాత్స ప్రణవం  లబ్ధ్వా  పునరిత్యబ్రవీచ్ఛివమ్  ॥౮॥
శ్రీశుక  ఉవాచ ।
దేవాదిదేవ సర్వజ్ఞ సచ్చిదానన్ద లక్షణ ।
ఉమారమణ భూతేశ ప్రసీద  కరుణానిధే ॥౯॥
ఉపదిష్టం  పరబ్రహ్మ  ప్రణవాన్తర్గతం   పరమ్ ।
తత్త్వమస్యాదివాక్యానాం ప్రజ్ఞాదీనాం   విశేషతః ॥ ౧౦॥
శ్రోతుమిచ్ఛామి  తత్త్వేన షడఙ్గాని  యథాక్రమమ్  ।
వక్తవ్యాని రహస్యాని కృపయాద్య సదాశివ ॥ ౧౧॥
శ్రీసదాశివ  ఉవాచ ।
సాధు సాధు మహాప్రాజ్ఞ  శుక జ్ఞాననిధే  మునే ।
ప్రష్టవ్యం   తు త్వయా పృష్టం  రహస్యం వేదగర్భితమ్ ॥ ౧౨॥
రహస్యోపనిషన్నామ్నా సషడఙ్గమిహోచ్యతే  ।
యస్య విజ్ఞానమాత్రేణ   మోక్షః సాక్షాన్న సంశయః ॥ ౧౩॥
అఙ్గహీనాని  వాక్యాని గురుర్నోపదిశేత్పునః ।
సషడఙ్గాన్యుపదిశేన్మహావాక్యాని  కృత్స్నశః ॥ ౧౪॥
చతుర్ణామపి  వేదానాం యథోపనిషదః శిరః ।
ఇయం రహస్యోపనిషత్తథోపనిషదాం శిరః ॥ ౧౫॥
రహస్యోపనిషద్బ్రహ్మ ధ్యాతం యేన విపశ్చితా ।
తీర్థైర్మన్త్రైః   శ్రుతైర్జప్యైస్తస్య      కిం పుణ్యహేతుభిః ॥ ౧౬॥
వాక్యార్థస్య  విచారేణ యదాప్నోతి శరచ్ఛతమ్ ।
ఏకవారజపేనైవ  ఋష్యాదిధ్యానతశ్చ యత్ ॥ ౧౭॥
ఓం అస్య శ్రీమహావాక్యమహామన్త్రస్య   హంస ఋషిః ।
అవ్యక్తగాయత్రీ  ఛన్దః  । పరమహంసో దేవతా ।
హం బీజమ్ । సః శక్తిః  ।సోఽహం కీలకమ్ ।
మమ పరమహంసప్రీత్యర్థే  మహావాక్యజపే వినియోగః ।

సత్యం జ్ఞానమనన్తం  బ్రహ్మ  అఙ్గుష్ఠాభ్యాం   నమః ।
నిత్యానన్దో బ్రహ్మ  తర్జనీభ్యాం  స్వాహా ।
నిత్యానన్దమయం  బ్రహ్మ  మధ్యమాభ్యాం వషట్ ।
యోవై భూమా అనామికాభ్యాం హుమ్ ।
యోవై భూమాదిపతిః కనిష్ఠికాభ్యాం  వౌషట్ ।
ఏకమేవాద్వితీయం బ్రహ్మ  కరతలకరపృష్ఠాభ్యాం  ఫట్ ॥
సత్యం జ్ఞానమనన్తం  బ్రహ్మ  హృదయాయ నమః ।
నిత్యానన్దో బ్రహ్మ  శిరసే స్వాహా ।
నిత్యానన్దమయం  బ్రహ్మ  శిఖాయై వషట్ ।
యోవై భూమా కవచాయహుమ్ ।
యోవై భూమాధిపతిః నేత్రత్రయాయ   వౌషట్ ।
ఏకమేవాద్వితీయం బ్రహ్మ  అస్త్రాయ  ఫట్ ।
భూర్భువఃసువరోమితి దిగ్బన్ధః  ।
ధ్యానమ్ ।
నిత్యానన్దం  పరమసుఖదం కేవలం జ్ఞానమూర్తిం
విశ్వాతీతం గగనసదృశం తత్త్వమస్యాదిలక్ష్యమ్ ॥
ఏకం నిత్యం విమలమచలం సర్వధీసాక్షిభూతం
భావాతీతం త్రిగుణరహితం  సద్గురుం  తం నమామి ॥ ౧॥
అథ మహావాక్యాని చత్వారి ।యథా ।
ఓం ప్రజ్ఞానం   బ్రహ్మ  ॥ ౧॥
ఓం అహం బ్రహ్మాస్మి  ॥౨॥
ఓం తత్త్వమసి ॥ ౩॥
ఓం అయమాత్మా బ్రహ్మ  ॥ ౪॥
తత్త్వమసీత్యభేదవాచకమిదం యే జపన్తి
తే శివస్సాయుజ్యముక్తిభాజో భవన్తి ॥
తత్పదమహామన్త్రస్య  । పరమహంసః ఋషిః ।
అవ్యక్తగాయత్రీ  ఛన్దః  । పరమహంసో దేవతా ।
హం బీజమ్ । సః శక్తిః  ।సోఽహం కీలకమ్ ।
మమ సాయుజ్యముక్త్యర్థే జపే వినియోగః ।

తత్పురుషాయ అఙ్గుష్ఠాభ్యాం   నమః ।
ఈశానాయ తర్జనీభ్యాం  స్వాహా ।
అఘోరాయ మధ్యమాభ్యాం వషట్
సద్యోజాతాయ అనామికాభ్యాం హుమ్ ।
వామదేవాయ కనిష్ఠికాభ్యాం  వౌషట్ ।
తత్పురుషేశానాఘోరసద్యోజాతవామదేవేభ్యో
నమః కరతలకరపృష్ఠాభ్యాం  ఫట్ ।
ఏవం హృదయాదిన్యాసః ।
భూర్భువఃసువరోమితి దిగ్బన్ధః  ॥
ధ్యానమ్ ।
జ్ఞానం  జ్ఞేయం  జ్ఞానగమ్యాదితీతం

శుద్ధం  బుద్ధం  ముక్తమప్యవ్యయం చ ।
సత్యం జ్ఞానం  సచ్చిదానన్దరూపం

ధ్యాయేదేవం తన్మహోభ్రాజమానమ్  ॥
త్వంపద మహామన్త్రస్య  విష్ణురృషిః  ।
గాయత్రీ ఛన్దః  । పరమాత్మా దేవతా ।
ఐం బీజమ్ । క్లీం  శక్తిః  ।సౌః కీలకమ్ ।
మమ ముక్త్యర్థే జపే వినియోగః ।
వాసుదేవాయ అఙ్గుష్ఠాభ్యాం   నమః ।
సఙ్కర్షణాయ  తర్జనీభ్యాం  స్వాహా ।
ప్రద్యుమ్నాయ  మధ్యమాభ్యాం వషట్ ।
అనిరుద్ధాయ  అనామికాభ్యాం హుమ్ ।
వాసుదేవాయ కనిష్ఠికాభ్యాం  వౌషట్ ।
వాసుదేవసఙ్కర్షణప్రద్యుమ్నానిరుద్ధేభ్యః  
కరతలకరపృష్ఠాభ్యాం  ఫట్ ।
ఏవం హృదయాదిన్యాసః ।
భూర్భువఃసువరోమితి దిగ్బన్ధః  ॥
ధ్యానమ్ ॥
జీవత్వం సర్వభూతానాం సర్వత్రాఖణ్డవిగ్రహమ్    ।
చిత్తాహఙ్కారయన్తారం జీవాఖ్యం త్వంపదం భజే ।

అసిపదమహామన్త్రస్య  మన ఋషిః ।
గాయత్రీ ఛన్దః  । అర్ధనారీశ్వరో  దేవతా ।
అవ్యక్తాదిర్బీజమ్ । నృసింహః శక్తిః  ।
పరమాత్మా కీలకమ్ । జీవబ్రహ్మైక్యార్థే   జపే వినియోగః ।
పృథ్వీద్వ్యణుకాయ అఙ్గుష్ఠాభ్యాం   నమః ।
అబ్ద్వ్యణుకాయ  తర్జనీభ్యాం  స్వాహా ।
తేజోద్వ్యణుకాయ మధ్యమాభ్యాం వషట్ ।
వాయుద్వ్యణుకాయ అనామికాభ్యం హుమ్ ।
ఆకాశద్వ్యణుకాయ కనిష్ఠికాభ్యాం  వౌషట్ ।
పృథివ్యప్తేజోవాయ్వాకాశద్వ్యణుకేభ్యః
కరతలకరపృష్ఠాభ్యాం  ఫట్ ।
భూర్భువఃసువరోమితి దిగ్బన్ధః  ॥
ధ్యానమ్ ॥
జీవో బ్రహ్మేతి  వాక్యార్థం  యావదస్తి మనఃస్థితిః  ।
ఐక్యం తత్త్వం లయే కుర్వన్ధ్యాయేదసిపదం  సదా ॥
ఏవం మహావాక్యషడఙ్గాన్యుక్తాని  ॥
అథ రహస్యోపనిషద్విభాగశో వాక్యార్థశ్లోకాః   ప్రోచ్యన్తే   ॥
యేనేక్షతే శ‍ృణోతీదం జిఘ్రతి  వ్యాకరోతి చ ।
స్వాద్వస్వాదు విజానాతి తత్ప్రజ్ఞానముదీరితమ్  ॥ ౧॥
చతుర్ముఖేన్ద్రదేవేషు  మనుష్యాశ్వగవాదిషు ।
చైతన్యమేకం  బ్రహ్మాతః  ప్రజ్ఞానం   బ్రహ్మ  మయ్యపి ॥౨॥
పరిపూర్ణః  పరాత్మాస్మిన్దేహే  విద్యాధికారిణి ।
బుద్ధేః  సాక్షితయా స్థిత్వా  స్ఫురన్నహమితీర్యతే ॥ ౩॥
స్వతః పూర్ణః  పరాత్మాత్ర బ్రహ్మశబ్దేన   వర్ణితః  ।
అస్మీత్యైక్యపరామర్శస్తేన  బ్రహ్మ  భవామ్యహమ్ ॥ ౪॥
ఏకమేవాద్వితీయం సన్నామరూపవివర్జితమ్  ।
సృష్టేః  పురాధునాప్యస్య తాదృక్త్వం తదితీర్యతే ॥ ౫॥
శ్రోతుర్దేహేన్ద్రియాతీతం    వస్త్వత్ర త్వంపదేరితమ్ ।

ఏకతా గ్రాహ్యతేఽసీతి  తదైక్యమనుభూయతామ్  ॥౬॥
స్వప్రకాశాపరోక్షత్వమయమిత్యుక్తితో  మతమ్ ।
అహఙ్కారాదిదేహాన్తం ప్రత్యగాత్మేతి  గీయతే ॥ ౭॥
దృశ్యమానస్య సర్వస్య జగతస్తత్త్వమీర్యతే  ।
బ్రహ్మశబ్దేన   తద్బ్రహ్మ స్వప్రకాశాత్మరూపకమ్  ॥౮॥
అనాత్మదృష్టేరవివేకనిద్రా  -

మహం మమ స్వప్నగతిం గతోఽహమ్ ।
స్వరూపసూర్యేఽభ్యుదితే స్ఫుటోక్తే-
ర్గురోర్మహావాక్యపదైః   ప్రబుద్ధః   ॥౯॥

వాచ్యం లక్ష్యమితి ద్విధార్థసరణీవాచ్యస్య  హి త్వంపదే
వాచ్యం భౌతికమిన్ద్రియాదిరపి  యల్లక్ష్యం  త్వమర్థశ్చ  సః ।

వాచ్యం తత్పదమీశతాకృతమతిర్లక్ష్యం  తు సచ్చిత్సుఖా-

నన్దబ్రహ్మతదర్థ   ఏష చ తయోరైక్యం  త్వసీదం పదమ్ ॥ ౧౦॥
త్వమితి తదితి కార్యే కారణే సత్యుపాధౌ

ద్వితయమితరథైకం  సచ్చిదానన్దరూపమ్  ।
ఉభయవచనహేతు దేశకాలౌ చ హిత్వా

జగతి భవతి సోయం దేవదత్తో యథైకః  ॥ ౧౧॥
కార్యోపాధిరయం జీవః కారణోపాధిరీశ్వరః ।
కార్యకారణతాం హిత్వా పూర్ణబోధోఽవశిష్యతే  ॥ ౧౨॥
శ్రవణం  తు గురోః పూర్వం మననం తదనన్తరమ్ ।
నిదిధ్యాసనమిత్యేతత్పూర్ణబోధస్య  కారణమ్ ॥ ౧౩॥
అన్యవిద్యాపరిజ్ఞానమవశ్యం  నశ్వరం భవేత్ ।
బ్రహ్మవిద్యాపరిజ్ఞానం   బ్రహ్మప్రాప్తికరం    స్థితమ్  ॥ ౧౪॥
మహావాక్యాన్యుపదిశేత్సషడఙ్గాని  దేశికః ।
కేవలం న హి వాక్యాని బ్రహ్మణో  వచనం యథా „ ౧౫॥
ఈశ్వర ఉవాచ ।
ఏవముక్త్వా మునిశ్రేష్ఠ  రహస్యోపనిషచ్ఛుక ।
మయా పిత్రానునీతేన  వ్యాసేన బ్రహ్మవాదినా  ॥ ౧౬॥

తతో బ్రహ్మోపదిష్టం   వై సచ్చిదానన్దలక్షణమ్  ।
జీవన్ముక్తః సదా ధ్యాయన్నిత్యస్త్వం విహరిష్యసి ॥ ౧౭॥
యోవేదాదౌ స్వరః ప్రోక్తో  వేదాన్తే చ ప్రతిష్ఠితః   ।
తస్య ప్రకృతిలీనస్య  యః పరః స మహేశ్వరః ॥ ౧౮॥
ఉపదిష్టః  శివేనేతి జగత్తన్మయతాం గతః ।
ఉత్థాయ  ప్రణిపత్యేశం  త్యక్తాశేషరిగ్రహః  ॥ ౧౯॥
పరబ్రహ్మపయోరాశౌ  ప్లవన్నివ  యయౌ తదా ।
ప్రవ్రజన్తం    తమాలోక్య కృష్ణద్వైపాయనో   మునిః ॥౨౦॥
అనువ్రజన్నాజుహావ  పుత్రవిశ్లేషకాతరః   ।
ప్రతినేదుస్తదా  సర్వే జగత్స్థావరజఙ్గమాః   ॥౨౧॥
తచ్ఛృత్వా సకలాకారం వ్యాసః సత్యవతీసుతః ।
పుత్రేణ  సహితః ప్రీత్యా  పరానన్దముపేయివాన్  ॥౨౨॥
యోరహస్యోపనిషదమధీతే గుర్వనుగ్రహాత్  ।
సర్వపాపవినిర్ముక్తః సాక్షాత్కైవల్యమశ్నుతే
సాక్షాత్కైవల్యమశ్నుత  ఇత్యుపనిషత్ ॥
ఓం సహ నావవతు ॥ సహ నౌ భునక్తు ॥ సహ వీర్యం కరవావహై ॥
తేజస్వినాధీతమస్తు మా విద్విషావహై ॥
ఓం శాన్తిః శాన్తిః శాన్తిః ॥
॥ ఇతి శుకరహస్యోపనిషత్సమాప్తా ॥

